
Настрой 
 
Ступіла ў чэрвені на звонкі мост, 
забыўшы пра свае зямныя справы. 
Перабягала з левага на правы. 
На драўляным коніку 
мяне мой ветрык нёс. 
 
Усё было бадзёра, 
свежа, проста: 
сады i стрэхі, 
вежы, Нёман, прыстань. 
 
Над верхавінамі 
мігцела кола. 
Дзяўчаткі, хлопчыкі 
каталіся вясёла. 
Гайдаўся мост у такт 
бяздумным гулям. 
Мой настрой лунаў над лёгкім гулам. 
 
Работа клікала не вельмі ласкава, 
Я ведала, што мільгане, 
як ластаўка, 
якую вольты з провада сагналі, 
святочны мой настрой 
i знікне недзе. 
 
Але спускаўся на веласіпедзе 
да рэчкі 
сын 
i промнямі сігналіў. 



Жаночае 
 
Хіба я не сучасная жанчына? 
А вось маёй адсталасці прычына — 
прыёмны мой пакой, 
мая дзяржава — 
кухня, 
дзе пры цяпельцы 
ў дзежцы 
цеста пухне. 
 
Я дзейнасць пачынаю на світанні. 
Дарэчы, 
філасофскія пытанні: 
ці траціць нервы на дзяцей 
i мужа, 
не ўзнікнуць, 
покуль накарміць ix мушу. 
 
Сяброўкамі лічу 
сястру i маму. 
Сяброўкі па вучобе 
выйшлі замуж 
i зніклі хто куды, 
звілі ўжо дзесьці 
свае гняздзечкі: 
каханы, кухня, дзеці. 
 
Рашучыя паходы ў магазіны. 
Краёчкам вуха 

я лаўлю навіны — 
падзеі свету 
суадносна лёсу 
маіх уладароў звонкагалосых. 
 
Хваробы злыя шчэрацца па свеце. 
З бяссілля 
сэрца абальецца сумам, 
што плён палёў, 
i рук маіх, 
i думак 
не ўвесь на тое, 
каб не хварэлі дзеці. 
 
На свет з'явілася 
карміць i песціць, 
Напружаны заўсёды 
зрок i слых. 
 
У самы радасны, 
у самы горкі міг 
узніме голас: 
— Мама, дай паесці! 



Роздум 
 

Глухая хваля аб груды гранітныя застагнала. 
Труна Пабло Няруды на хвалях Інтэрнацыянала. 
 
Б'юцца галовамі аб труны i турмы жанчыны Чылі. 
Вуліцы Ніказіі раны не залячылі. 
 
Трагедыя Блізкага Усходу не выпіта да астатку. 
Прэзідэнт Ніксан падаў у адстаўку. 
 
Вяртаюцца ў Афіны палітычныя эмігранты. 
Вызваляюць з-пад мін дарогі салдаты Зялёнага Мыса. 
 
Сорам, дзядзька, жадаць — абы поўная міса. 
Сорам, дзяўчаты, марыць пра модныя транты. 
Сорам здольнаму хлопцу хаваць ад бацькоў двойку. 
 
Віктар Хара, закатаваны, 
песняю кліча на бойку. 
 
Пара паставіць у справах уласных важкую веху. 
Сорамна быць спакойнай у неспакойным веку. 

Крылы чакання 
 
З'яўляецца твой вобраз, 
як стыхія. 
Якое шчасце — 
іншыя глухія, 
не чуюць, 
як грымяць ва мне разрады 
твайго маўчання, 
тваёй любві i здрады. 
 
Не чуюць, 
як звініць ва мне ціхутка 
усмешка, голас, 
напамінак, чутка, 
як вее ветрык у глушы пяшчоты 
ад вольных рухаў тваёй істоты. 
 
Ты выступаеш незалежна ў часе, 
ты сам сабой, 
але якое шчасце, 
што ў горадзе, 
на даляглядзе, 
побач 
працуеш, думаеш, 
не спіш за поўнач. 
 
Твой рытм ва мне куе, 
куе у скроні. 
Якія цёплыя ў надзеі промні! 



Якія лёгкія ў чакання крылы! 
Ды злева, у грудзях, узлёту згуба: 
малая птушка 
клюе балюча дзюбай, 
пяе тугу без голасу, 
без крыку. 

Трэці выключаны 
 
У кожным вялікім адкрыцці 
затоены парадоксы. 
Многа з цябе карысці, 
з табой i клопатаў досыць. 
 
На доследы час не марнуй. 
Між праўдаю i маной, 
між сцверджаннем «так» i «не» 
нічога не прамільгне. 
Выспрачана. 
Адгадана. 
Даўно ўжо не навіна. 
...Часамі мана апраўдана... 
Бывае i ў праўдзе мана. 
 
Лагічна адвергнуты, 
прышлы, 
выключаны, трэці лішні 
тайна, падспудна бытуе. 
Свет бунтуе, бунтуе... 



Кантрасты 
 
Мы перад сном 
такі праходзім крос. 
 
Вы без прафсаюзаў 
ні на крок. 
 
Мы ў спрэчках 
зададзім такога дыхту. 
 
Вы чакаеце, 
што прадыктуе дыктар. 
 
Як дыктар скажа: 
— Добрай ночы, людзі, 
вы паслухмяна спіце. 
 
Мы вас будзім. 
Напамінаем вам 
аб травах росных, 
ратуем вас, 
апусклівых i злосных. 
 
Вы песню гоніце 
далей ад хаты. 
Вам галава баліць. 
Вы самі вінаваты. 

Выпадковасць 
 
А будзе, як было заўсёды, так: 
твая імправізацыя, 
спектакль. 
 
У кадры я з'яўлюся. 
Ты, мой пане, 
мяне пакажаш у буйным плане. 
 
Падсвечваеш усмешку, 
вочы, лоб. 
 
Як без спектакля 
хораша было б! 
 
Уводзіш другарадных 
персанажаў 
на рэплікі. 
Кожны нешта скажа. 
 
Паслухаю. 
Затоена дыханне. 
Няёмка думаць 
у буйным плане. 
 
Умовы створаны: 
замест сардэчных лекаў 
смех бесклапотны 
прапісаў як лекар. 



Смяюся, 
раблю такую ласку. 
Здранцвелая, 
чакаю на развязку. 
Яна ў тваім спектаклі — 
любата. 
 
Усё прадумана... 
i дабрата. 

* * * 
 
Я мрою, быццам я лячу на торп. 
Ты да мяне кідаеш сноп на сноп. 
I вось 
спачынак па таку адзвоніць воз, 
зашклёны ветрам дах... i цішыня... 
Хто гэта ў нас адняў? 
Мы бабак не паставілі з табою. 
На волю лесу 

кінулі калёсы, 
здалі тарпы без бою, 
паехалі у горад шматгалосы. 
Духмяныя тарпы растуць пад неба. 
Не ты i не мяне, другую — нехта 
на зыбкай вышыні рукамі хоп! 
А мышка шмыг з-пад рук 

у важкі сноп. 



Птушкі над старажытнай Каложай 
 
Птушкі крычалі штовечар, 
як бы вынайшлі «кра» ўпершыню, 
тройчы рабілі кругі, 
кранаючы кроны Каложы, 
енкам прасілі аб нечым, 
выпівалі да дна цішыню 
i не садзіліся вечар, другі... 
Чаму нас ix крык не трывожыў? 

Шэрыя сонцы 
 

В. Я. Жуку, хірургу 
На струнах нерваў другія гралі. 
Тваё прызванне слязіну сцерці. 
Штодзённа ходзіш па вострай грані, 
па зыбкай грані жыцця i смерці. 
 
Стаіш над прорвай на ломкай кладцы, 
дзе птушаняці прыткнуць нагу. 
Умадаванне — тонкі кетгут. 
Змагаюцца пільныя пальды. 
 
Хоць боль i плач, смага i голад, 
i ныюць раны на змораным целе, 
a зловіць слых твой ранішні голас — 
i вусны зросіць кропля надзеі. 
 
У белым пекле, засмяглым, сонным, 
адкуль на свет без пакуты нельга, 
узыдуць вочы, два шэрыя сонцы, 
цяплейшыя, чым тое, што ў небе. 



Вочы 
 

Л. I. Хоравай, акулісту 
Бачу ў жанчынах саперніц, 
не толькі сябровак. 
Вы, Любоў Ільінічна, выключэнне. 
Вылечылі дзіцяці яснасць, 
вачэй свячэнне, 
дзве валошкі блакіту 
з-пад жытнёвых насупленых бровак. 
З чым параўнаць па спрыту 
Вашы чулыя дзве рукі? 
Крылы, здатныя выбавіць 
святло з чорнага віру. 
За бескарысце аддзякуюць 
толькі даверам шчырым 
два светлякі, 
два возеры, 
два мацерыкі... 

Мова пейзажу 
 

Плужніку 
То ж мы прывыклі прыбядняцца толькі, 
што рамкі абмяжоўваюць палёт. 
Спасціглі да расіначкі вытокі 
паводкай стрэснай злучаных балот. 
 
Бярозкі 
брод цераз раку павезлі 
абы-куды ў прастор 
вялікі, светлы, 
i назаўжды ні з месца, 
толькі ветры 
варушаць... 
Гэта ж моваю паэзіі. 
 
Па суравой планеце пойдуць хмаркі 
i Нёман пацячэ. 
I поўдзень яркі 
аж млее. I дрэмле ноч, як сажа. 
О, зрокавая мова ў пейзажа! 



Калыханка лесу 
 
Уставай, не cпi на досвітку, 
санліўчык! 
Рагачы, крычы, спявай, 
будзі сінічак, 
каб не змерзнулі, 
склікай у цёплы горад. 
 
Не павінен зжаць з дзесятка 
дзевяць голад 
за зіму, як вылічыў статыстык. 
 
Уцякай, салодкі сон, 
на лес бязлісты. 
 
Хай ён спіць сабе, 
калыша болькі веку. 
Хай не чуе болю 
ўкусаў шэршня-ветру. 
 
Хвоек смольных, 
песень ранніх, цішыні 
хай не выветрыцца водар! 
Лес, засні. 

Грыша Гарнавых 
 
Абрысаваны на шэрым граніце 
профіль палітрука. 
На скрыжаванні Нёмана i вуліцы яго імя 
крок ступіў за мост — 
яго назаўжды рака. 
Галоўны крок, 
апошні левы бок, 
чырвоную траву прымяў. 
 
Прыходжу да цябе, Грыша Гарнавых. 
Прыходжу ад некаменных, жывых. 
Ціха ўздымаюся на шэрыя сходкі. 
У гэтым годзе мы з табою аднагодкі. 
 
Бачу зноў у пыле пясчаны гасцінец. 
Вы ехалі доўга. 
Машын не ўмела лічыць. 
Вы мне прывезлі бясплатную школу — 
жаданы гасцінец. 
Лекара — басаногасць, баязлівасць лячыць. 
Калацілася ад несвядомасці, 
мокрая была шчака. 
Мама з другога боку крычала: 
— Пад колы не лезь, пачакай! 
...На тваім скрыжаванні грукат машын 
да дня. 
Навошта салдату-граніту каменная цішыня? 
Цешыць каменнае вока стваральная праца. 



На тваім скрыжаванні, Грыша Гарнавых, 
твая праўда, 
якую нёс па гасцінцах адчужанасці 
на еднасці мост 
да рашучага кроку, 
да апошняга бою. 
Разгарачыўся, падняўся на поўны рост, 
закрыў ад кулі 
сяброўства працоўных сабою. 
 
Грыша Гарнавых, хто мае права 
зайздросціць табе? 
У трыццаць шэсць 
тратуары i травы таптаць ахвота. 
 
Ды ўзяты з боем адказны рубеж. 
Да прыходу галоўных сіл 
не падвяла цябе рота. 

На вяселле Ані 
 
І 
Імгненна шчасце, 
як імя Аня. 
 
Бясконцае, як шлях 
да вечнай крэскі. 
 
Істотней што? 
На гэтае пытанне 
не адказаў мудрэц 
Зенон Элейскі. 
 
У Гродне ён не быў, 
цябе не бачыў, Аня, 
інакш не вёў бы 
парадаксальныя гаворкі. 
 
Асушым поўны кубак за каханне — 
рэальны шчасця смак адчуем, 
горкі. 
 
2 
Я думала, што ты на працу, 
Аня,— 
не на ўздыханне. 
А ты на працу i на каханне. 
 
Я думала — на сола, на спяванне. 



Ты i на песню 
i на каханне. 
Я думала: ты на сяброўства, 
Аня,— 
на слуханне i на маўчанне. 
 
Ты на сяброўства 
i на каханне. 
 
Я ведаю, што ты не для вагання... 
 
За чысціню змаганне 
i каханне. 
 
3 
Разгар вясельнае містэрыі. 
З самотай ціхае расстанне. 
 
Тваё вялікае майстэрства — 
заўсёды шчырай, добрай Аняй. 

Прызнанне 
 
З суседкай хочаш параіцца? 
З крыніцаю пажурчы. 
Адкрый таямніцу на плошчы 
натоўпу мужчын. 
 
Цярплівым, модным натурам 
прыдасца падобны сродак. 
Наша сіла — бяссілле. 
Віват, фантазія плётак! 
 
Стварайце сюжэты быту 
на нягрэшнай мане. 
Жанчыны! 
Люблю вас 
бытта 
ўзаемна, 
як вы мяне. 



Вольга Корбут 
 
Гнуткая, 
Узнікне ў прасторы 
У дасканалым паўколе, 
Здзіўлены свет 
Паўторыць, 
Як сальта, імя — 
Оля! 
...Лёд на планеце 
Крохкі. 
Усмешкі крывой 
Ніводнай. 
Так робіць свае крокі 
Дзяўчынка ўпартая 
З Гродна. 

Мост 
 
Жаданне ў мяне 
неадольнае проста: 
прайсціся ад замка да стромкага моста. 
Пагутарыць шчыра пра ўсё, 
пра мяне. 
Хоць раз не між намі 
рака праміне. 
 
Нарэшце збылося! 
Ці з гэткім настроем? 
На беразе Нёмна 
сышлося нас трое. 
 
Хто лішні? 
На хвалях цішком варажы. 
Ён з сябрам спрачаецца 
пра віражы. 
 
Ён, хітранькі, 
байку пляце незнарок, 
каб мне, летуценніцы, 
выдаць урок: 
мінулі каленак абветраных дні — 
спакусныя думкі далей прагані, 
пра сталае дбай, 
паводзь сябе строга. 
 
Вяртайся паціху 
да моста старога... 



Пахвальба 
 
Вось да чаго пахвальба давядзе: 
пугай напісана па вадзе, 
у дарагой пазалочанай раме 
выстаўлена, 
зіхаціць на рэкламе. 

Прайдоха 
 
Наабяцае ў добрым гуморы 
скарбаў зямных, 
што не змесціш у моры. 
 
Золатам-срэбрам стан падпяража. 
Скажа, 
што й масла хлебам намажа. 
 
Вось i цябе правялі на мякіне. 
Вось i папалася ты ў пераплёт. 
 
Цешышся ўпотай: 
можа, пакіне 
ён у спакоі... 
 
Наадварот. 
I за лучынку 
знойдзе прычынку. 
Ягоная вычынка 
танней за аўчынку? 
 
Лепей было б сем разоў замарыцца, 
чым з прайдзісветам раз пасварыцца. 
 
Але рашылася — 
раз назаўжды: 
i на дзвярах i на словах — 
завала. 
 
Лезе праз фортку. 
Давайце вады! 
Хоча дазнацца, чаго зазлавала. 



Саломінка 
 
Нарэшце ты — непераможна горды! 
Прызналі стадыёны i курорты, 
жанчыны, камеры, аэрапорты. 
...Я незаўважна выбыла з кагорты. 
 
Скуліўся ў вір, 
у прорву на скаку. 
Натоўпу рогат 
наўздагон па ездаку. 
З'яўляюся, 
працягваю руку... 
Хапайся за яе, 
як за саломінку!.. 

Хітрая гаворка 
 
— Абутак мой ледзьве ліпіць. 
А ты мяне не будзеш лупіць 
Чаравікам па галаве? 
— Што ты выдумаў, чалавек! 
— А талеркаю не расколеш 
мой бедненькі чарапок? 
Хацеў памыць талерку — 
застаўся ў руках чарапок. 
А мячыкам па макаўцы? 
Мячыкам не балюча, 
ён мякенькі. 
Пракалоў яго з перапуду. 
— Hi талеркай, ні мячыкам, ні чаравікам 
не буду. 
— А домам? 
А горадам? 
А планетай Зямлёй? 
Не бойся, я не пашкодзіў планету. 
Зрабіў падкопчык пад прызбай 
у дзеда. 
Дзед, вугал падпёршы, прамовіў: 
— А-ёй... 



Снег 
 
Закалыхалася -— 
гуленькі-гушкі... 
Сеюць муку нябачныя мельнікі. 
Лётаюць, лётаюць 
лёгкія гускі, 
белалобыя i гуменнікі. 
 
Хай ім не зведаць 
у выраі гора! 
Званіце ім, ветры, 
у кляновыя гуслечкі! 
Гыля-гыля, родныя гусачкі! 
Ваша пер'е ападае на горад... 

На досвітку 
 
На досвітку ад холаду дрыжыць, 
бы кацянятка, 
горад мой любы. 
 
Як самаўпэўнена 
басуюць трубы! 
 
Разводзяць рукі 
мінуўшчыны крыжы. 
 
На старажытным камяні прысядзь, 
неўтаймаваны спадарожнік — 
роздум. 
Утульна атуліся логам росным, 
як сімвалічнай світкай Кастуся. 



Партрэт 
 
Нараджаюцца хлопцы. 
Падрастаюць — 
i ў войска. 
Сірацеюць ix скверы. 
 
Пані Казлоўска — 
каларыт гэтых сквераў, 
наіўны i мудры, 
у такім элегантным, 
хоць зношаным, футры, 
ў аксамітнай сукенцы мінулага веку 
забягала студэнткай 
у бібліятэку. 
 
Як жа наша сучаснасць да яе пасавала, 
да жывога цянёчка 
вялікага свету! 
Горад кланяўся ёй, 
горад так яе ведаў. 
...Кудысьці спяшыла галоўка сівая. 
 
Прывыкаем да твараў, 
не толькі да родных, 
прывыкаем да постацяў, 
як да рэліквій. 
Хлопцы вернуцца з войска. 
Міс горада Гродна 
пераехала ў іншы, у самы вялікі... 

* * * 
 
Салодкае кароткае жыццё. 
Усмешнае, калі красой цвіцём, 
i смешнае, як ападаюць кветкі. 
Старэнькія кабеткі, 
ах, какеткі! 
Каля свайго сівога аднагодка 
на гістарычныя прысталі сходкі — 
былую ўласнасць Стэфана Баторыя, 
ад замка проста ў вір ступаюць па якіх, 
манерна абапёршыся на кій. 
Спыніла ix вясёлая гісторыя. 
Не слабасць, 
не кружэнне галавы. 
Яны смяюцца, мудрыя. 
А вы? 



Вясковыя 
сцяжыны 

* * * 
 
Перасыпаю сонечны пясок, 
Вучуся простай шчырасці 
ў Купалы. 
На кросенцах, 
дзе гукі не ступалі, 
сную, не дыхаючы, паясок. 



Радасць 
 
Ад зялёнай травы адарвалася, 
падхоплена хваляю радасці. 
 
Не штурхнулася так, як трэба, 
каб на дол не сцягнула хаціна. 
Не падскочыла аж на неба, 
як Церашкова Валянціна. 
 
Чую: бацька клепле касу 
нерытмічна. 
Куды яго ўменне 
прапала? 
Гадочкам пазычыў 
па пракосу, па жмені. 
 
Бачу: маці бяжыць па двары. 
Не страціла лёгкасць. 
 
У дзяцінстве ад ix дваіх 
навучылася лётаць. 
 
Над раллёй 
у канцы выраю 
падкінулі бацькавы рукі, 
на якіх i памочнікі выраслі — 
дзедавы ўнукі. 
 
Каля роднай вёскі мне міла. 

Не ўгледзяць далека мой след. 
Не дазнаецца тлумны свет 
таямніцы маіх крылаў. 



Кроены 
 
У раніцы, 
у леце, 
у прыродзе 
сядзела на бярозавай калодзе. 
Вакол ад кветак 
i ад росаў бела. 
 
Толькі сэрца 
істоту грэла. 
 
Не варушыліся, драмалі цені. 
Людзі дасыпалі. 
Толькі пеўні 
выводзілі свае чатыры ноты. 
 
Нічога не азмрочвала 
пагоды 
маёй натуры. 
 
Праўда, нейкі птах 
гартанна прадвяшчаў 
абстрактны страх. 
Прарэзаў неба, 
растварыўся ў соснах. 
Снавала промні 
на Тумановых кроснах 
спрадвечная зямная ткалля — 
сонца, 

сонца, 
матаючы вясёлкавы сувой 
на круглы шар зямны, 
як на навой, 
маўкліва, засяроджана, 
бясконца. 
 
Разгладжваю сівы сувой 
далонькай, 
не скамячыць бы 
ў вечнасці далёкай, 
каб ён нашчадкам не быў каляны. 
 
Пакуль у вочы сонцу 
можна глянуць — 
пакласці на аснову 
свой уток, 
сцяжынку палявую, 
слоў віток... 



* * * 
 
Адкрыты шлях 
у свет вясковай славы. 
 
Раса шчыміць у пальцах — 
кожны жвавы. 
 
Усе — ад дзіцяняткі i да дзеда 
у полі. 
Тут людзей зрадніла лета. 
 
Які спрадвечны цуд! 
Шчаслівы люд — 
на відавоку кожны крок i pyx. 
Вядома ўсім: 
з кім сварышся, хто друг. 
Не так— падкажуць: 
выпраўляй свой блуд. 

* * * 
 
Сінічка я, 
але зракуся мерак 
заніжаных, 
мае высока стропы. 
 
Ды жораў паляцеў 
на дзікі бераг 
раней мяне. 
I ён не збіўся з тропу. 
 
Закрэслю ўзлёт. 
Пачну сябе нанова. 
Страх адганю 
i смех, даверны, свойскі. 
 
Я адчыніла дзверы 
ў хату слова — 
на покуці дзяцюк 
з той самай вёскі. 



Рызыка 
 
Няўдача развіталася ca мной. 
Трэба неяк рупіцца самой. 
Не сядзець на печы, баяць байкі. 
Трэба вырвацца наперад войска. 
Улезці ў пекла наперад бацькі. 
Даказаць, чаго варта вёска. 

Фальклор 
 
Дзе на месцы палацяў 
будуюцца ў спешны палацы, 
 
дзе месца сенсацый 
на кожнай зялёнай палянцы, 
 
заіскрылася песня 
расінкай на елчынай лапцы. 
 
Скрыпяць мае лапці... 
 
У людзей працавітых 
усмешкай 
адгавеліся вусны, 
 
Хай палашчаць далёкую ластаўку 
шчырыя вусы — 
 
то скупую слязінку, 
то з яснага неба гром... 
 
Як сучасна 
быць адначасна 
скамарохам 
i гусляром. 
 
Не прыдумаць цяплейшага краю 
за родную песню. 



З ёй маўчу i смяюся. 
За яе памру i ўваскрэсну. 
У мінулым 
I ў будучай славе 
у народаў у ласцы — 
скрыпяць мае лапці... 

Напавер 
 
Навуку бацькі вывучыла цвёрда: 
— Ступай у свет! 
Ды самастойна, горда 
ступай. 
Запомні запаветы роду: 
не пазычай у тыдні недароду, 
не пазычай у халады i спёку. 
Свае магчымасці трымай на воку. 
Памылкі прывядуць цябе ў адчай — 
чужога выхаду не пазычай. 
 
...Я ўсё раблю, як ты гаворыш, тата. 
Але перад табого вінавата: 
твая ў натуры воля, непакора. 
Цябе ж калісьці навучыла гора. 
 
Не пазычаю, праўда, я ў людзей 
в i вопраткі, 
ні думак, ні надзей. 
Не адчуваю i ў душы нястачы. 
Усё, чаго шукаю, што цярплю, 
дало мне чалавецтва без аддачы. 
 
З людскіх барознаў тку сваю раллю. 



* * * 
 
Намоў сябе 
да слабых быць лагоднай. 
А тое, 
што зрабіць неверагодна, 
пачні хутчэй, 
выконвай да канца 
з упартасцю 
апошняга байца. 
 
Намоў, 
што вечна быць 
на гэтым свеце. 
Не бойся, 
не дрыжы 
да самай смерці. 

Навала 
 
Радні сумная сходка. 
Захварэла цётка! 
Няма ніякага сродку, 
каб вылечыць цётку? 
Аплакалі горкія весці. 
Гадалі: везці, не везці 
ў бальніцу? 
Лішка ці цотка? 
Памрэ ці выжыве цётка? 
Пачалі наракаць на лёс. 
Да чаго яе лёс давёў? 
Не жыла, гаравала ўдавой. 
Не стагнала ніколі — i вось. 
Сябе здаровай лічыла. 
Дзяцей гадавала, лячыла. 
У калгас ірвалася ходка. 
Была працавітай цётка. 
— Сядзець, сашчапіўшы пальцы, 
падвёўшы апошнюю рыску? 
Ca смерцю трэба змагацца! 
Трэба пайсці на рызыку. 
Болю яна не баіцца. 
Ёсць абласная бальніца. 
Трэба хутчэй ратаваць, 
а не ў труну рыхтаваць. 
 
Натоўп пашумеў, замоўк. 
Дзвярам у зубы — замок. 



У момант прымчала таксі: 
— Спяшайся, дачка, вязі. 
 
Уладкоўвайся на ложку. 
Пачынай маўклівую лёжку. 
Прыхінула з пакорай галоўку, 
a ў думках доіць кароўку. 
Рукі без рухаў нямеюць. 
Як светла, ляжаць не ўмеюць. 
— Ды я не хворая, зрэшты! 
Пакупалася ў рэчцы. 
Пастаяла каля вербаў. 
Шкодны вецер падвеяў. 
 
Літасцівая цётка — 
высокай напругі частотка. 
 
Як ёй веру ўсяліць у лячэнне, 
у папраўку, у палягчэнне? 
Агурочкі прынеслі з грады. 
Дзе дастаць ёй жывой вады? 
Пры сустрэчах цётка гаворыць 
пра мучэнні суседак хворых. 
 
У садзе, бальнічным раі, 
мужчыны зелле збіралі. 
— Дапаможа нам,— кажуць,— лепей, 
чым тое, што выдумаў лекар. 
Усхліпвалі ў шуме крон. 
Тут жа ўсім уліваюць кроў. 

Што чужая кроў, то не родная. 
Не сагрэе чужая, халодная. 
Пярэчыць пачнём дрыготка. 
Не чуе пярэчання цётка. 
 
Як умелі мы ў ладкі пляскаць, 
ад жыцця весялосць беручы! 
Бяды раскрылася пастка, 
раўнавагу як берагчы? 
 
Плачам мы, вылічаем мукі. 
 
Дактары не сядзяць склаўшы рукі. 
Знайшлі найлепшыя сродкі. 
Адвялі хваробу ад цёткі. 
Прагналі жалобы гадзіны. 
 
Зноў у вёсцы вяселлі, радзіны 
спраўляюцца гучным ходам 
здаровым вялікім родам. 



* * * 
 
Дзе ткуць павучкі 
дываночкі на пожні, 
на золкай зямлі, 
дзе як сосны згарым, 
хай будзе апошняе слова 
апошнім, 
 
хай будзе апошняе слова тваім. 
 
У лесе, дзе ўлетку 
ад ягадаў цесна, 
над борам, 
куды мы адправімся ў вырай, 
хай вырвецца шчыраю 
першая песня. 
 
Хай новая песня 
без нас 
будзе шчырай. 

* * * 
 
Паслухай, 
як маўчаць снапы, 
як на былінцы вецер грае, 
які на словы луг скупы,— 
трава маўкліва памірае. 
Спакойна праміне стагоддзе. 
Сусвет абновіцца спакойна. 
Чаму бязвольна i пакорна? 
Усё памерана ў прыродзе. 
Аблокі — ўнуку. 
Дзеду — яма. 
Прыроду не расчуліць лямант. 



Маленства 
 
Нарвём у бульбе 
бярэмя лебяды, 
каб за гультайства нас не дакаралі 
матулі, 
i бяжым па жалуды 
пад дуб, 
i ніжам жалуды ў каралі. 
 
Паказыталі шыю паўгадзіны. 
Памроілі аб нечым на сучку. 
I парсючку рабому 
дагадзілі. 
I цешымся, 
што смачна парсючку. 

Малочная рака 
 
Трэба ведаць i нам, дапраўды, 
як пры месяцы кужаль пралі, 
як жыццё каля печы тупалі 
ў самаробным драўляным тупелі. 
 
Сягоння Тэкля адвяла кароўку. 
Павесіла на вушаку вяроўку. 
Балюча сэрца сціснула віна: 
у памяці ўдавы ўсплыла вайна. 
Ці выжылі б, каб не было каровы, 
на праснаках, замешаных карою? 
Жанчына асаку касіла па начах, 
усю вайну насіла на плячах. 
Як гаспадар пераступіў парог, 
тады кароўка ўспомніла мурог. 
Прыйшоў ён хворы, ранены з вайны. 
Ізноў сіроты з маткаю адны... 
Мужчыны шкадавалі. 
Рана хлопец 
на ногі стаў. 
Узяў аб корме клопат. 
У хаце — 
халады або цяпло — 
не гасла масла, 
малако цякло. 
Сырок у палатняненькай адзежцы 
сціскаўся часта ў клінку на дзенцы. 
Кума-суседка забяжыць, 



глядзіш, 
у бокі рукі 
ды на стол гладыш. 
 
Жанчына будзіць птушак на дасвецці. 
Звініць струмень тугі 

аб дно дайніцы. 
П'юць сырадой з шумочкам ранкам дзеці, 
i кошка лашчыцца каля спадніцы. 
Тугі, салодкі, пенны вадаспад 
з-пад дужых пальцаў 

пайшоў на спад. 
На досвітку звініць ёй у вушах. 
Здалося, што звініць пусты бляшак. 
Як звыкла, падхапілася таропка. 
I кропка... 
 
Выходзілі каровы, 
рыкалі. 
Сівы туман лізалі языкамі. 
Навокал Тэклі хмурыя пасталі. 
Панура. 
Мутным зрэнкам праз драму 
глядзелі на яе, 
нібы пыталі: 
— Чаму Рагулі няма? 
— Ча-му-у-у? 
Зайшлі суседкі суцяшаць нібыта... 
— Вунь пабрыла, як п'яная, праз жыта. 
Збыла карову малочным ліпнем. 

Цяпер згрызота да сэрца ліпне. 
А Тэкля, знерваваная, знямоглая, 
з гаспадаром параіцца на могілках. 
 
Слязу змахнула. 
Сэрца б'ецца гулка. 
Стаіць перад вачамі яе Рагулька. 
Світанне сонна на зямлю цярушыцца. 
Дзяўчына па расе пасе цялушачку. 
Мяжа радочкамі двума спісаная. 
— Мая рагатая, мая пасажная... 
 
Харошы звычай быў у нашых матак: 
пасаг дзяўчатам гадаваць — цялятак. 
Чужая хата не такая мулкая, 
як у хляве свая кароўка мукае. 
Свякроўка стогне, вохкае на печы. 
Баляць ёй рукі, сэрца. 
Ныюць плечы. 
На печ смятаны шклянку падасі. 
— Mo памаўчыш, як смачна пад'ясі. 
Туды-сюды па кроплі — знік надой. 
Сама скарынку запіла вадой. 
 
Жанчыне трэба так пражыць злаўчыцца 
ад хаты ні на дзень не адлучыцца. 
Як адхінуцца выпадзе далёка, 
хто іншы выдаіць — 
не поўная даёнка, 
Цёк сырадой, 



як цёплае цячэнне. 
Не запускалася Рагулька да цялення. 
А дзед-мароз забарабаніць клямкаю 
пад Новы год, 
прыводзіла на сцюжу 
цыбатае, лабатае, нядужае 
цялятка рыжанькае 

з белай плямкаю. 
Яно па хаце спрытненька мялёдзіла. 
Пяклося незвычайнае малодзіва. 
Натуры сквапныя суседак 

раніла: 
— Такое тлустае! 
— Такое ранняе! 
Жанчына шчыра 

рада ўсіх насыціць: 
— Каштуйце, бабкі! 
— Малым нясіце! 
 
Хоць злом, бывае, плацяць за дабро. 
Тэкліна галоўка зла не помніць. 
Бяжыць да студні з пустым вядром, 
нямогленькай цабэрачак напоўніць. 
З вяршком сунічак гладыш нясе, 
па жмені ўсім сустрэчным натрасе. 
Няўдалым, хворым дакапае бульбу, 
свае барозны схавала ў гурбу. 
 
Пасуцца статкі на лугах шырокіх. 
Скубуць траву мурожную кароўкі. 

Спяшаюцца наесціся з расой. 
У поўдзень пацягнула ўсіх на сон. 
Яны вады крынічнай напіліся. 
Адна другой ляніва ліжуць лысіны. 
Пастух устане з травянога пуху. 
Пругка стрэльне ў паветры пугай. 
Каровы ўзнімуць рогі, як кароны, 
панясуць павольна ў кароўнік. 
Падключыць «елку» дзявочая рука — 
запеніцца малочная рака. 
Матулі зашчабечуць да дзяцей: 
— Пі малачко, нап'ешся — падрасцеш. 
 
Намажам масла на духмяны хлеб! 
Здадзім у казку Рагулін хлеў. 
 



* * * 
 
Як пачынаецца? 
З таго, што прачынаецца, 
акенца ў свет даверу 
прачыняецца, 
i вецер веку, 
як марскі прыліў, 
натхненнем чалавека акрыліў. 
Імчыся з распасцёртымі рукамі, 
пакуль не выскачыць 
на сцежку 

камень. 

Адказнасць 
 
Зусім не проста перад людзьмі 
словы вяшчаць. 
Адказна ставіць не псеўданім — 
прозвішча. 
 
Людзі будуюць, аруць, 
скародзяць поле. 
Людзі заняты. 
Iм усё роўна... 
На першы погляд. 
 
Але, між іншым, 
пазбыўшыся спраў, 
што баяцца адкладу, 
паразважаюць: 
кажаш ты праўду? 
 
Ці ты, як газеты пішуць, 
народны, 
суслу ссаў у лазовай калысцы? 
 
Ці, як пляткараць, 
прышэлец бязродны? 
Ці многа з выдумак тваіх карысці? 
 
Прыкінуць: 
прагноз 
прыбытак прынёс 



ці ломаны грош?  
Паспее вылушчанае табою зерне 
ў калоссе адкрыццяў вырасці? 
 
Яны не пярэчаць. 
Працуюць лепш або горш. 
 
Залежыць i ад тваёй справядлівасці. 

Час 
 
He існуе спрадвечнай істоты. 
Пні, кусты праганяе прагрэс 
з ручайкоў, ад крыніц пяшчоты, 
з гаёчкаў, з далін 
у лес. 
 
Пацішэў бору гоман. 
Плытчэе наш Нёман. 
Не хлябчы яго, летняе сонца, 
не муціце яго да донца. 
 
Думкі, погляды 
зменлівы прыкра. 
Іншы вобраз 
вазьму сабе ў прыклад. 
 
Ноччу думаць — 
бяссільна i кава, 
a ў юнацтве было цікава. 
 
Нават сны 
свой колер мяняюць. 
Як жа хутка 
тыдні мінаюць. 
Нібы ў казцы, 
усё гэтак сталася: 
ад маленства тры ўзлёты 
да сталасці. 



Між дзвюх дат 
працяжнік i кропка. 
Накрэслены графік няхітра. 
Лёс сплануе таропка. 
Час напіша i вытра. 
 
Больш ніякіх цудаў не будзе. 
Ад зямлі не чакаю, 
ад неба. 
Разважаю ўпарта аб бунце. 
Раблю заўсёды, як трэба. 
 
Ідэал мой нязменны ў жыцці! 
Твой агонь i цяпер мяне паліць. 
Нешта ты нязвыкла прыціх. 
Непрыемна, калі цябе хваляць? 
 
Як мяняюцца вершы! 
Першародны сэнс. 
А раней 
перачытваеш — верыш: 
незнаемы пісаў пра мяне... 
 
Толькі тая ж рабіна 
над бабуляй цвіце 
замест крыжа. 
Толькі тая ж рабіна 
цётку, маці, мяне 
закалыша. 
 

Толькі тая ж хаціна 
між жытнёвых аблокаў 
i бэзу. 
 
Толькі тая ж краіна. 
Жыву для яе прагрэсу. 



* * * 
 
Яшчэ дзіця валтузіцца ў пялёнках, 
у шчырым сэрцы грукае палонка 
пачуццяў 

да матуліных вачэй. 
Штомесячык струменьчык гарачэй. 
 
Вось чалавек! 
У сэрцы ўмесціць мора 
гарачай ласкі 

да зямлі, 
дзе мова 
не чуе рокату жывога мора 
i навальніцу злосці, 
каб нягоду, 
што ўносіць завяданне у прыроду 
матулінага краю, 

ліўнем змыць... 
...Другі ж — абы сабе гняздзечка звіць. 

* * * 
 
Пацяплею ў промнях зораў. 
Пад пявучай сасной забарую. 
Прагну кроплю жывую з азёраў, 
што адкрыў Бялыніцкі-Біруля. 
Чаркі асветлены ветахам, 
чарамі напоўнены з верхам, 
так глыбока, навечна маўчаць. 
Працінае маўчання пячаць. 
Не адвесці воч, не расстацца, 
Словы ў сэнс празрысты збяру: 
ільняное радно, 
Беларусь 
i любоў — 
таямніца мастацтва. 



* * * 
 
Жывучы далека ад сястры, 
захварэўшы крышку, знемагуся. 
Грукаюць у шыбіну вятры, 
чулыя, як рукі Беларусі. 
Ціха папрашу чужую цётку: 
— Адчыніце, калі ласка, фортку... 
Насцеж вокны, дзверы i душу! 
Свісту, шэпту, шчэбету прашу! 
Абарвіце шэрых хмараў шторы. 
Ніжай, ніжай апусціце зоры! 
Я пагрэю каля зор далонькі... 
Не пакінь, мая Радзіма, донькіі 
Тут прысядзь. 
Пабудзь са мной даўжэй. 
Добра ўжо... 
Пачулася дужэй. 

Абавязак 
 
На досвітку дзверы адчынім 
паціху: 
матуля, даруй... 
Паклікала нас у шляхі-далячыні 
Радзіма на службу дабру. 
 
Мы ёй, як матулі, паслужым 
i верай, i сілаю рук. 
Падцягнем лясы за зялёныя вушы, 
каб рос да нябёс кожны сук. 
 
Напеваў дрымотнае рэха 
адвеем ад трэску грамоў. 
Яе жыватворныя чыстыя рэкі 
забрудзіць нічым не дамо. 
 
Мы ёй падаруем з пакорай 
пракосаў валкі i вянкі. 
A самі здаволімся толькі спакоем, 
што сыдзе пасля на вякі. 



* * * 
 
Сцяжынка простая да мудрасці народа 
бярэ выток у гарлячку збаночка, 
які падключаны на тонкі провад, 
а провад той у возеры на донцы 
заземлены, 

а возера вадою 
напоўнена, 

ваду да дна не выпіць, 
хоць дзёрзкая з'явілася спакуса 
у маладой гарачай галаве. 

* * * 
 
Такая вясновая 
выпала восень. 
 
Здаецца, нядаўна 
дзесяць плюс восем. 
Здаецца, учора 
згулялі дажынкі. 
Вочы яшчэ не замглілі 
дажджынкі. 
 
Віецца жыццёвая лінія проста. 
Збіраю плен 
на ніве сяброўства. 
 
У сэрцы маім, 
да куточка занятым, 
зялёным радком 
усходзяць зярняты. 



Замова 
 
Адзвінелі ручаіны ў сакаўных мурагах. 
Адспяваў натхнёныя песні салоўка. 
Сіратлівая рачулка 
ў абсохлых берагах 
хлёкае нясмела... 
 
Толькі слоўка, 
як гаючая дажджынка, 
вусны абросіць. 
 
Як было ўсяго замала, 
так цяпер стала досыць. 
 
Як адужаць, знішчыць 
у самой сабе знямогу, 
каб нікога не паклікаць 
на дапамогу? 
 
Толькі мову. 
 
Каб другія пра мяне: 
— Вельмі дужая,— прамовілі, 
пра нясмелую, слабенькую, 
загоеную моваю. 
Замоўленую. 

* * * 
 
Няма платоў i загародкаў, 
няма i зносін 
новых сродкаў 
між пунктамі 
«дабро» i «зло»,— 
ёсць саматужнае цягло. 



* * * 
 
Не ведаеш зусім чалавека, 
А што, калі якая небяспека? 
А ты яго не браў у суд за сведку, 
вы разам не выходзілі ў разведку. 
Яго кране людская радасць, боль? 
Там хлопчыкі гуляюць у футбол. 
Дзяўчаткі на пяску рысуюць класы. 
Паназірай — не трэба многа часу: 
ці ён абыдзе асцярожна збоку 
дзяцей? 

А мяч упаў непадалёку. 
Як хлопчыку падкіне гэты мяч, 
як адгукнецца на дзіцячы плач, 
лічы, што ён не здольны на злачынства. 
Лічы, што ведаеш яго з дзяцінства. 

Гром 
 
Піць даюць з вядзерца градкам. 
Курчацца дубкі. 
За машынай ці за статкам, 
нібы жарабкі, 
уздымаюцца гасцінцы на дыбкі. 
Як у пустцы, сухавей дудзіць 

на дудцы. 
З грушы — дулькі, 
з галавы страсае думкі. 
Просіць хмараў у райцэнтра аграном, 
Метэаролагаў кляне ён перуном. 
Бабка моліцца паціху, без пракляцця: 
— О збавіцелька калгаснага багацця! 
Захіні яго ад засухі рукой! 
Смагу нівы i паветра супакой! 
Ад змяркання да змяркання плача каня. 
Хоць напоена скацінка, ды рыкае. 
Бор засмяглы, бор знямоглы так зароў! — 
абудзіўся ў трыдзевятым краі гром. 



* * * 
 
Ды гэтак чалавека акрыліць, 
каб без аглядкі бег 
варочаць горы! 
Ці ж сэрцу лепш, 
як раптам забаліць 
ад радасці вялікай, 
а не з гора? 

Крыніца 
 
Пагорачкі за вёскаю Ласосна. 
На лабавіне, 
як віхрынкі, сосны. 
Сярод вятроў 
сваю гайдаюць долю, 
 
Снег прапускае ногі 
аж да долу. 
 
Наіўны паляўнічы ці мастак 
валтузіцца між гурбаў 
проста так. 
 
Замілаванасць полем 
зменіць стома. 
Пагоркаў хваля 
абарвецца строма 
аб Нёман, 
што тугія абцугі 
скрушыў, аддаў марозу 
берагі, 
i то не ўсюды — 
жывуць крынічкі, 
струменьчык, невычэрпны, 
невялічкі, 
у спёку i ў мароз, 
заўжды такі, 
казыча пяткі Нёману, 



бакі, 
 
спявае пра вясну, 
пра новы рост, 
 
любой жывой істоце 
булькне ў рот 
 
i не паскнарыцца, не наракне, 
не буркне — 
на поўны твой глыток засмяглы 
булькне. 
 
Глыкай удосталь. 
Сам жыві вось так, 
наіўна, 
паляўнічы ці мастак! 

* * * 
 
О, страх перад мяжой жыцця i смерці. 
За сінім шклом акна — грымоткі смеху. 
Як адчувальны на бязважкім целе 
бяздумных хмарак лёгенькія цені. 
 
A ў глыбіні душы не так i дрэнна: 
маленства i заход — пясочку горка. 
А хлапчаняты атакуюць дрэва: 
на тоненькім сучку сядзіць вавёрка. 



Спрадвечнае 
 
Перабіраючы світанняў нітку 
зялёнымі шлячкамі падарожжаў, 
бясконцаму жыццю 
аздобу вытку, 
на скронях паясочкам упрыгожу. 
 
Няхай сабе не модна. 
Але ўсё-ткі — 
убор такі насілі 
нашы продкі. 

Пастухі 
 
Лавілі вялымі рукамі пужкі, 
сны адганялі пастушкі, 
пастушкі 
ды шчабяталі зранку, 
як i птушкі. 
 
Каровы прагавітыя на золку 
з травой хапалі 
ранішнюю зорку, 
Тушылі борзда капытамі 
лямпачкі, 
падключаныя 
да кожнай лапачкі 
на дубчыку, на былцы, 
на рамонку... 
 
Пастухі развязвалі 

гамонку, 
што ім паклалі мамы 
ў торбы з лустай. 
Закусваючы скібай тлустай, 
падгарэлай бульбай печанай, 
зноў падступалі да загадкі вечнай: 
што першародней — 
яйка ці курыца? 
Хто з хлопчыкаў 
шпарчэй са стога скуліцца? 
Зямля паскрыпвала 



на смольнай восі 
ды спраўна чаргавала 
лета-восень, 
стругаліся 
дарог i лёсаў стружкі... 
 
Даўно ў паветры адстралялі 
пужкі. 
Павырасталі сейбіты, 
шафёры. 
Хто ходзіць пеўнем, 
хто лапкі ўгору, 
хто, як з фальклору 
Тодар i Тадора, 
папраўдзе дзеліць 
лапаць i абору... 
 
Ці многа прыбыло палку птушынага 
з дапытлівага племя 
пастушынага? 

* * * 
 
З гадамі змрачнеем на светлай зямлі. 
Бурчым, дзяцей сваіх ганім. 
Няўжо гэта мы калісьці змаглі 
вясну абуджаць дыханнем? 
Абсохла матчына малако на губах. 
Над скронямі пыл курыцца. 
Хутка пара, заблудзіўшы ў дубах, 
зялёным лістком прыкрыцца. 



Дзедавы былі 
 
1 
— Каб сон мяне хутчэй змарыў, 
прабай што-небудзь з тых часоў, 
як ты, дзядуля, быў малы. 
 
— Каб хлопцаў-неслухаў караць, 
у маткі добры быў скарач. 
На ім аж дваццаць кутасоў, 
на кожным кутасе вузляк 
такі, што выспеліць сіняк. 
 
Жне маладзіда ў полі жыта. 
Дзіця, спавівачом спавіта,  
ў калысцы між снапоў гадуецца. 
Старэйшы брат люляць лянуецца. 
Яму ахвота да сяброў. 
Шчыпне малога, 
каб зароў, 
а сам крычыць: 
— Маленства, змоўч! 
Зноў есці хоча немаўля! 
...Тут трэба хутка 
збегчы з воч. 
Скарач увечары гуляў. 
Штогод кугаюць галышы, 
А ты, старэйшы, калышы. 
Вартуй ix дбайна, нібы Лыска. 
Як разгайдалася калыска, 

малы на ток з калыскі гопнуў 
ды кураня з разгону цопнуў. 
— З калыскі выскачыў Яхім! — 
гукаеш. 
— Кураня пад ім! 
На гэты раз сышло ўсё гладка — 
скарач якраз згубіла матка. 
 
2 
Меў дзядзька шкодную натуру. 
Прытворыцца, пакліча міла: 
— Хадзі сюды, давай руку. 
Шаўцы заўсёды востраць шыла 
на попеле, у кулаку. 
І ты яму паверыў здуру. 
Ён шылам як парне пад скуру! 
— Так свінка ў агародзе рыла, 
якую ты пасеш, гультай! 
...Маўчы, тайком слязу глытай. 
Але падрос 
i сам штукую — 
прайшоў я практыку такую. 
Пагналі коней на начлег. 
Дык мы ў кажух каня запрэглі, 
нагналі, 
каб хутчэй пабег. 
Дзяцюк не чуе ў кажусе, 
як конь па купінах трасе, 
вязе праз поле, праз балота 
ажно да дзеўчынага плота. 



Або сагнём на дрэве сук 
ды да нагі за самы кончык 
прывяжам. 
Пусцім — 
от падскочыць! 
Ото раве тады дзяцюк! 
 
3 
Хто ў багне раскашуе, 
ведама. 
Жыве каля балота ведзьма, 
Скалмаціць збажыне бароды. 
Дзірван пашле на агароды. 
Ва ўсіх кароў смятанку зніме 
ды пералье сваёй у вымя. 
У полі на мяжу прыляжа 
жняя-дзяўчына ды здрамне 
хвіліну. 
Ведзьма тут паўстане. 
Тры разы, нібы заклінанне, 
халодным голасам як скажа: 
— Краса дзявочая ў мяне! 
Краса дзявочая ў мяне! 
Краса дзявочая ў мяне! 
Прачнецца дзеўка, нібы сажа. 
Яна ж ружовая, як пані. 
Ёй куры з вёскі носяць яйкі. 
Паміж мужчын праз ведзьму бойкі. 
 
Любілі людзі баяць байкі. 

У байках забывалі болькі. 
...Зусім малы 
пасу валы. 
Забраўшыся на частакол, 
сяджу. 
Адкуль з'явіўся вол 
i прэцца да маіх валоў 
паміж кустоў 
паверх галоў. 
 
Спрабую адагнаць вала. 
Яго нячыстая вяла, 
ўчапіўшыся на дужым карку. 
Паміж каленьмі стаўлю кол. 
Як расцягнуўся гэты вол, 
накрыў сабою гаспадарку. 
 
* * * 
Цудоўна! 
Гумару не трацілі. 
Але дзяцей 
i ix бацькоў, 
абкрадзеных з усіх бакоў 
жыццём, 
навошта цемрай страшылі? 
Гаворкамі пра ведзьму, злыдня, 
што з'явіцца, спакусіць, вытне, 
як толькі ступіць ноч на ганак, 
кароткі скарачалі ранак. 
 



Вось самалёт над вёскай кружыць. 
Прад самалётам пала крыжам 
жняя: 
— Зямліца! 
Літасць май! 
З'явіўся ў небе страшны змей. 
 
Падводу трактар абміне. 
Кідае чалавек каня, 
схаваўся ў лесе аж да дня: 
— Прымчаў нячысцік па мяне! 
 
Няграматны, 
да ўцёкаў шпаркі 
народ 
ад злыбяды далей; 
ад калектыўнай гаспадаркі 
з карвaй, 
з конікам у лес. 
 
* * * 
Жыццё, няласкавая штука, 
не мела дарагой аздобы. 
 
Пражыў я войны i хваробы. 
Разумнага гадую ўнука. 

* * * 
 
Як жа спакусна 
жыццё абяліць, 
выслаць калдобіны 
белым сувоем! 
 
Як жа не проста застацца сабою. 
 
Дзе ж вы, сябры, 
калі мне баліць? 



* * * 
 
Пражытаму 

дзённы рахунак раблю. 
Хто мне трапляе на вока? 
Людзі, якіх я люблю, 
людзі, якія навокал. 
Людзі, якіх абмінаю, 
навокал завязлі ў мане. 
Сяброў штодзённа мяняюць. 
Што ім замяніць i мяне? 
 
Шчырыя людзі 

ўбачыцца рады. 
Наспех не ўмеюць даваць парады. 
Як іншай шукала ў ix дапамогі, 
сябе 

прад сабой 
не ўнізіла трохі? 
 
Жыццё — не вандроўка па шчодрым бары. 
Бывае, 

такія спляце лабірынты! 
Чужы пераход напавер не бяры ты. 
Наспех замшэлай сцяны не буры. 

* * * 
 
Драбносткі жыцця 
мяне гоняць, як крыгу, 
сціскаюць i раняць. 
 
Людзі чытаюць, 
як простую кнігу, 
мой боль, маю радасць. 
 
Што маю наўме, 
тое выкажуць губы — 
сакрэтаў не маю. 
 
Залішне сур'ёзна 
дарослыя гульні 
да сэрца прымаю. 
 
Паплачу, 
засну, 
забуду праз ноч, 
дзе ўчора быў крыўды цянёк. 
 
Даверліва ў вочы 
заглядваю зноў, 
нібы дзіцянё. 



* * * 
 
Праясняцца начныя думкі днём. 
Вядзерца перакулена ўверх дном. 
Гаршкі, збанкі паселі спаць на плоце. 
На частаколінцы 
на тонкай ноце 
заснула песня, звіўшыся ў клубок. 
Маладзічок ёй лашчыць левы бок. 
Не знойдзе ў цемры сэрца суцяшэння. 
Падкажа ранак яснае рашэнне: 
каб быць багатай, гэтак трэба крышку — 
адкрыць здзіўлення свет. 
Адкрый жа кніжку! 

* * * 
 
Пакоціцца месяца жоўтае кола 
над даляглядам, 
дзе пуста i гола. 
 
Дзе полымя зяпкай 
пракосава-рыжай 
асеннюю песню барвовую 
зліжа. 
 
Маркотны ліст на ліпе апошні 
вызвалі, 
хай пагуляе па пожні. 
 
Хай будзе ўсё чыста сабрана. 
Пачнём спачатку ізноў 
заўтра рана. 



* * * 
 
Я ведаю не модную рамантыку: 
зашыліцца ў куток, 
вучыць граматыку. 
 
У цішыні гадоў 
маліцца слову. 
 
Перабіраць цярпліва так радочкі, 
як ткалля ў нічальніцах 
«агурочкі» — 
узор забыты. 
 
Пачасы — ў кошык. 
 
Не выпадковым словам ткаць аснову. 
Напружанай увагі варты пошук. 

* * * 
 
Ці варта таргавацца з-за драбніц, 
што не далічана вясновых год, 
не перажыта казачных прыгод, 
хай нехта ўладкаваўся лепш, 
мы горш, 
галовы схілім перад векам ніц, 
перад маўклівай вечнасцю без меж, 
якой паслужым мы — 
ты больш, я менш,— 
а можа, i якраз наадварот? 



* * * 
 
Сам-насам з часам, 
з прыціхлым лесам, 
ca шчодрым летам, 
з цэлым светам 
я стомленасць сваю лячу. 
 
З берага ў рэчку лячу 
з першым класам. 

* * * 
 
Хто хаваецца ад сонца далоняй, 
у таго i сэрца з лядоўняй. 
Беражыцеся, дзяўчаты i ўдовы! 
Даганяе айсберг лядовы. 



* * * 
 
Не веру ў непазбежнасць схемы простай: 
знаёмства i любоў, 
нянавісць — ростань, 
Багаты свет люцскi пачуццяў мае столькі, 
што не складзеш у дзве — 

чатыры столкі. 
Магчыма, я дарэмна клапачуся 
у думку аб'яднаць разлад пачуццяў, 
няўлоўны pyx душы даверыць слову? 
Уласнага жыцця 

шчаслівую палову 
іграла то адажыо, то скерца... 
Ці разумею музыку свайго малога сэрца? 

* * * 
 
Сэрца — капрызнае вока. 
Тут перспектыва не тая. 
Сябра паедзе далёка — 
не меншае, а вырастае. 
 
Блекнуць штодзённыя справы, 
у прызму якіх глядзелі, 
таму i не бачылі з'явы, 
а застаюцца падзеі. 
 
Мы упрыгожваем самі 
аблічча знаёмага выраз. 
Здаў ён галоўны экзамен 
на праўду. 
Паехаў. 
Вырас. 
 
Далёка-далёка сёння. 
Загрукаў ветрам у сенцы. 
Стаіўся ў прыціхлым сэрцы 
з бярэмцам гадоў асенніх. 



* * * 
 
Ці бульбу з прысаку луплю, 
ці слухаю бусліны клёкат, 
чаму таго найбольш люблю, 
хто мне спраўляе большы клопат? 

Клопат 
 
Перакулю падушку, 
як прысню цябе. 
Думай аб жахах планеты, 
аб трывожнай стральбе, 
пакутуй за ўсіх калекаў, 
лячы свету раны,— 
не ўнікнуць маіх лекаў! 
Ты зачараваны. 
 
Я табой завалодаю, 
не адпушчу. 
Думаць будзеш аб тым, 
аб чым я захачу: 
на золку збудзіць расінка 
натхнёнага салаўя, 
запоўніць прорву маўчання 
слязінка мая. 
Ад самых пакутных думак 
дам адпачыць табе... 
А ты бажыўся — 
не верыш 
бабулінай варажбе. 



* * * 
 
Што пацалунку грош цана, 
што людзі чэрствыя,— 
мана. 
Хто выдумаў такую казку? 
Штогод расце цана на ласку... 

Адказ 
 
Трымайце ў губе 
талент дыпламата. 
Словы спачування 
не кажыце. 
 
Я атрымаю ўсё, 
чаго я варта: 
на даляглядзе бор, 
сцяжынку ў жыце. 



Грамы юнацтва 
 
Натоўп самлелых дрэў 
прад навальніцай. 
 
Стагі вяршыць, 
на працу наваліцца 
рукамі ўзбуджанымі. 
Радасць тэмпу, спешкі... 
 
Не зараслі 
ў грамы юнацтва 
сцежкі. 
 
Як шыбануў пярун, 
што звер шалёны,— 
ствол клёна раскалоў 
на роўныя два клёны. 
Імгненна з клёна 
зляцела крона. 
Аздобу гаю 
шуганула ў Г'аўю. 
 
Скацілася сагрэтая вада 
на нас. 
Але адзення не шкада 
ў маладосці. 
Высушаным на сонцы. 
Не страшна — 
бо не ведаем пра стронцый... 

* * * 
 
Гэта ты мне не любы? 
Як маглі такое вымавіць твае губы? 
Неасцярожна прысак у вогнішчы варушыш. 
Хіба можна прыдаць выгляд раўнадушша 
самым першародным пачуццям? 
Няўдалыя жарты пачуўшы, 
перастаўляю ўсё наадварот, 
перахітрыць спрабую 
хітранькі народ. 
Сабе на злосць я гэтак раблю — 
таму i ненавіджу, 
што люблю. 



* * * 
 
Мільгне цянёк у вечным акне 
наш кароткі побыт. 
Хто заўважыць, былі ці не 
мы у часе побач? 
Якія вусны ты цалаваў, 
вачам маліўся? 
Каму ты стому сваю аддаваў, 
калі змарыўся? 
Якія кветкі ты мне дарыў, 
якое бяссонне, 
якое жорсткае слова стварыў, 
каб я плакала сёння? 

Недавер 
 
Сніць аб табе баюся. 
Паддамся стоме нарэшце. 
Штоноч ніяк не збяруся 
цябе праз дрыгву правесці. 
Збялелая i чужая, 
іду да святла з ценяў, 
хачу цябе ўратаваць у дзяржаве, 
што з чатырох сценаў. 
Колькі ў снах маіх веры! 
Куды ты? 
Не ў тыя дзверы! 
Адчай ледзяніць спіну. 
Жахі – 
на шыі маністы. 
Тулюся за плечы сыну, 
свайму прэм'ер-міністру. 
 
Пачуцці мае варты жалю. 
Давер да мяне танны. 
Шукаеш у межах дзяржавы 
магнітафон тайны, 



Чаму холадна 
 
У чыстым полі сняжынкі, 
як гномікі босыя, 
з хмаркі на парашуціках 
прызямляюцца абы-дзе. 
 
Па беламу шару 
коцяцца часу калёсы. 
 
Сціскаецца сэрца — 
каханы ідзе. 
 
Бачу не гледзячы, 
чую, не слухаючы голас, 
прысутнічаю адсутна 
з ім, дзе ні ёсць... 
Раюся не гаворачы. 
Учынкі яго — мая воля. 
Вочы яго — 
святло маё, маладосць... 

* * * 
 
Не, ты мне не чужы 
i не далёкі. 
Адны ў нас дрэвы, 
рэкі i аблокі. 
Ix абжываем, 
ганарымся імі, 
любоў сваю 
адным назвалі імем. 
 
Не ты мяне вяртаеш 
да вытокаў, 
да першароднага 
з ігліцай бору, 
да недаверлівых, 
нясмелых крокаў, 
дзе зноў не ўмею быць 
сама сабою. 



Восень 
 
Сплю спакойна. 
Восень у маім спакоі. 
Цішыня нячутна 
ходзіць па пакоі. 
Мой гадзіннік цікае 

прыглушаную ноту — 
адзіноту, адзіноту, 
адзіноту, адзіноту. 
У грудзях маіх 

гадзіннік 
сцішана шчэ болей — 
адзіноту, адзіноту, 
адзіноту з болем. 
На заходзе сонца 
я заходжу ў дрэвы. 
На руках кляновых 

сумна восень дрэмле. 
Малявала пэндзлікам 
на лісточках жылкі. 
Малявала вецер, лужынкі, сцяжынкі. 
Колькі колераў, настрояў, 
пераходаў, зменаў! 
Многа працы ў восені. 
У мяне не меней. 
Не магу рашыць задачу: 
шмат ці не гадзін 
чалавек бывае з думкамі 
адзін. 

Хваля 
 
Справы, справункі — 
прачнуся чуць свет. 
Не слухаю цябе — 
чую ўвесь свет. 
 
Тлум засяліўся нанова сябрамі. 
Будзень ці свята — 
ніякага зрыву. 
Воля сабрана, 
думкі сабраны, 
раны залізаны — 
хваля адліву. 
 
Цёпла ўсміхаюся промням i ліўням. 
Шчыра здзіўляюся цуду прыроды. 
Грому i цішы адкрыю вароты. 
Свет на табе не сышоўся клінам. 
 
Поўдзень спакоем мяне напаіў, 
як навальніца жытнюю ніву. 
Шчодрая, мудрая хваля адліву. 
 
Няўжо, як на моры, 
не ўздыме прыліў? 



Я дома 
 
З вамі я, людзі! 
Вецер у коміне 
закалыхае, 
разбудзіць. 
 
Мне ўсё пра вас, 
вам усё пра мяне 
вядома. 
Цёмным борам абкружана 
шэрае поле — 
я дома. 
 
Вольная, як душа. 
Лёгкая, як аблокі. 
Сумная, як вока вадаёма. 
Па пратоптанай сцежцы 
ступаюць упэўнена крокі. 
Звязана крэўнымі сувязямі 
з чалавецтвам — 
я дома. 
 
Самай сардэчнай музыкай 
са мной хлевушок рохкае. 
Вочы, глыбокія, затуманеныя,— 
я пры маме. 
Пацяплела ў грудзях 
закарузлае, чэрствае, крохкае... 
 

Абняла мяне Беларусь, 
запаланіла, 
трымае. 



З заміраннем сэрца 
 
Вандроўнік! 
Стань. 
Акінь вачмі здаля 
абмытыя дажджом 
разлогі, тракты.. 
 
Суцэльны лапушысты ліст — 
зямля 
у яркіх крапках 
ястрабковай траўкі. 
 
Не ўзважыш вартасці палёў 
на вагах. 
На ix народ ашчадны, 
не скупы. 
 
Перш да яго пранікніся 
павагай. 
Падэшвы вытры. 
На сцяжу ступі... 

Зыкі цішыні 
 
Думка, 
што існуе ў гармоніі 
з сэрцам, 
увасоблена ў слове, 
праўдзівым, 
як наша прырода, 
дзе кожны ставочак 
напоўнен крынічным сэнсам, 
у кожным куточку 
істоту чакае прыгода. 
 
Салаўіная радасць 
лясной цішыні не разбурыць, 
У птушыным бязладдзі 
найлепшая зладжанасць хору. 
 
Супакойваю сэрца 
вячыстаю музыкай бору. 
Ca спакоем прымаю 
патэнцыяльную буру. 



Узаемнасць 
 
Калі да згоды не дайшла з сябрамі, 
паедзь у пушчу, 
дзе птушкі ды звяры 
 
Істоту зноў па клетачцы збяры, 
як некалі настаўнікі сабралі. 
 
Дрыжы, нібы асінка на мяжы. 
Здаволься шчодрым 
пахучым зборам. 
 
У самым цесным яднанні з борам 
да спёкі прычыніся, да імжы. 
 
Ты не пераўтваральнік 
i не злодзей. 
Даеш магчымасць быць сабой 
прыродзе 
гады, дзесяцігоддзі, 
стагоддзе... 

Вясна 
 
Знянацку рэкі скінулі ільды. 
Ажно зайшліся дрэвы ад вады. 
Кусты дык захліснуліся б, 
каб трохі. 
Ды, вынырнуўшы з ванны, зацвілі. 
Пралескам цесна ў лесе. 
A дарогі 
звінелі, тупацелі i гулі. 
 
Не шкадавала сонейка пагоды. 
Прастора аж свяцілася ў блакіце. 
 
Жыта бралася не ў трубкі, 
як заўсёды — 
жалейкі пелі з кожнай трубкі ў жыце. 
 
Смяяліся крыніцы. 
Ярына 
кусцілася на поўнае дыханне. 
 
Жанчыны варты моцнага кахання. 
Усе кахання варты, як адна. 



Стоенасць 
 
Дзе таямнічы тэлефон падвешан 
манцёрам-павучком 
у сховах голля 
негаманлівых вербаў i алешын, 
пачуць не цяжка і далёкі голас. 
 
А што ў цябе наўме, 
аб тым маўчыш ты. 
Я думкі чую 
ў каляровай цішы. 
Нанізваю на павучковым 
тэлефоне, 
на зялёным, 
у блакітныя гарошкі, 
фоне. 
 
Згубіўшыся ў сярэдзіне Еўропы, 
дзе шчэ грабуць граблямі 
сена ў копы, 
я думкі любага свайго сяную. 
Па істоце крышачку сумую. 
Мінаюць тыдні, як мікравякі 
Заплюшчу вочы — 
сню баравікі, 
на досвітку адкрыты 
бачу неруш. 
Туманна — воблік твой. 
Каму ты верыш? 

Спалох 
 
Штоночы бегла да цябе праз бор. 
У снах i марах бегла да відна. 
I ты насустрач рукі мне прасцёр. 
Між намі стала, як сцяна, 
вайна. 
 
Сустрэчы бор дашчэнту вораг знішчыў. 
Атручаны, знямоглы, абадраны, 
па прыску ты паўзеш 
праз папялішчы, 
i галавешкі падаюць на раны. 
У шчылінцы сяджу я, 
нібы мыш 
пад венікам, 
пад снежнаю карою. 
Яшчэ не дарасла, каб быць сястрою. 
Як страшна мне глядзець, 
як ты гарыш. 
 
Згарэлі нашы скрыжаванні лёсу. 
Нам паасобку суджана да крэсу. 
Усюды холадна, усюды дрэнна... 
Марудна ападаю, нібы дрэва,  
на задзірванелую сухую градку,  
дзе град пясчынкай сончык прыбійае... 
Дзіця прыстане: 
— Адгадай загадку, 
калі сасна чырвонаю бывае? 



Шарая гадзіна 
 
У радаснай самоце 
зрэнкам лыпаю. 
Скупым слаўцом 
абмовілася з ліпаю 
за светлаю мяжой 
майго акна. 
 
Спакоем вечаровым 
я жадна. 
 
Палеткі мудрасці народаў — 
кнігі. 
Пачуццяў раскаваная рака 
задымленых мазгоў 
ламае крыгі... 
 
На бераг — 
зерне новага парастка. 

* * * 
 
Растуць неаднолькава 
дрэвы i дзеці; 
залежыць ад ветру, 
што робіць пагоду, 
ад уважлівага падыходу, 
ад спакою, 
ад клімату на планеце. 



Паветраны замак 
 
Замшэлая паветка... 
Успомніў даўніну: 
з крышталікаў паветра 
пабудаваў сцяну. 
 
Hi трэскі, ні цавінкі. 
Шматком ад хмаркі вымесці. 
Пасцель пушынкай вымасціць. 
Назад ні пуцявінкі. 
 
Які каханы шчодры! 
Паветраныя вёдры, 
стол, лавы i палаці — 
выгодней, бы ў палацы. 
 
Машынамі не ляскаў 
i кранамі не блямкаў. 
Фантазія i ласка — 
будматэр'ялы замкаў. 
 
У шчасці, у бядзе 
займай любы паверх. 
 
Каменны ападзе. 
Паветраны — навек. 

Развітанне 
 
Закрываецца наша лета. 
Закрываецца сумная песня. 
Закрываецца стрункі бор 
доўгай чыстай старонкай дарогі. 
 
Пакацілася ў мора рэчка, 
калыхаючы сытую рыбу. 
Сосны ўвысь падкінуць на лапках 
толькі птушак, a хлопчыкаў не. 
 
Музыканты жвавыя ў травах 
прадаўжаюць лупіць у літаўры. 
Ды няма натхнення іграць, 
як ніхто не пляскае ў ладкі. 
 
З-за ствала баравік цікуе. 
Ад каго яму зараз хавацца? 
Як няма чаго болей палохацца, 
то ці варта вылазіць з глебы? 
 
Пераспела лясное рэха, 
асыпаецца, як лушчанцы, 
на траву, у мох. Мы паехалі. 
Не будзіце, дзікі, наша рэха. 



Водар 
і шолах 

 

Купальнік 
 
1 
Усмешка сенца ў лясным зацішку — 
купальнік 
ап'яніў мяне крышку. 
 
Пах настоены, гаркавы 
ўдыхаю. 
 
Не хачу есці стравы, 
не хочацца кавы. 
 
Стукоча сэрца, нібы дзяцел. 
Марненька 
тамілася нядаўна. 
 
Кветка арніка — 
цябе назвалі кніжныя мужы. 
Адмаладзець душой дапамажы. 
Аднаравіць здранцвелых нерваў клеткі. 
 
Ba мне ратуйце пяшчоту, 
кветкі! 
 
2 
Схмялелая ад паху варвялёў — 
так называлі арніку бабулі,— 
у глыбіні вятроў 
чакаю буры, 



у шэпце вершалін 
чакаю слоў. 
 
На расахатым дубе, 
на суку, 
сінічкі светла сварацца, 
як дзеці, 
магчыма, мне, 
а можа, іншай дзеўцы 
вяшчае вечнасць шчодрае ку-ку. 
 
Астуджвае трывогі цішыня. 
Мае сляды стракатыя, 
як сойкі. 
Прывялая, 
прыціхнула, 
як сосны. 
Надоўга трачу адчуванне дня. 
 
Ba мне спявае памяці крынічка. 
Спякотным быў 
мінулы будны дзень. 
Як добра ў лесе 
думаць пра людзей. 
 
Я знікнула... 
Але хіба я знічка? 

Бальсан 
 
Зноў пра бяссмерце паспрабую. 
Каб цуг жыцця не разбурыць, 
я за Пранцысю, 
прабабулю, 
сустрэну золак у бары. 
 
...Нядзелькай светлаю хадзіла. 
Бальсан, 
сармацкае кадзіла, 
казельчыкі, 
каціну мяту 
сушыць закідвала на мату. 
Падол андарака каляны, 
прапахлы ў кропе i каляндры, 
трапаўся, 
да ўсяго быў падкі — 
да лебяды 
да злыбяды — 
ніколі не драмалі складкі: 
учэпіцца шэсцьдзесят пальцаў — 
Адэлька ды пяцёра мальцаў — 
мае забытыя дзяды. 
 
...He прапусціць такой раскошы — 
сцяжыну ў бор працерабіць 
праз росы, 
баравік у кошык, 
найпершы ў лесе, 



не згубіць. 
Не скінуць з жаўранкаў пасцелі? 
Суніцы пад лістом спацелі. 
Не даспяліць ад губ суніцу? 
 
Шчасліва стомленай згубіцца 
жывым сцяблом у збажыне. 
Дажджом на край праліцца? 
Не? 
 
Але зублёны серп у рукі. 
Спіна звярэджаная. 
Мукі 
бабуля зжала да мяне. 

Парушэнец 
 
Гібелі з непасільнай працы. 
Той выжыве, 
каму пашэнціць. 
Знямогласць давяралі траўцы — 
крынічніку ці парушэнцу. 
 
Прыкладвалі прыпарам траўмы, 
звярэджанае грэлі цела. 
I зноў махаў сякерай цесля. 
 
Прыроджаная вера ў травы 
Радзімы, 
у яе падножжа, 
чаго ніхто змяніць не можа — 
ніякі божа! 
 
Цягнуўся дым, куравы, даўкі, 
сусветных папялішчаў курава. 
Струпы зямлі закрыла мурава 
зялёнай посцілкай мураўкі. 



Ксеткі 
 
Пасыпаў град, як шрот. 
Павеяла вайной. 
Смерць звоніць ля варот. 
Ці ж кветкі тут віной? 
 
Пакуль праменням грэць 
раскінуты палетак, 
такая праўда кветак: 
цвісці i не старэць. 

Верас 
 
Маўклівае лона Радзімы — 
задумлівы верас. 
Вымярзаў i гарэў, 
але вырас i пахне... 
Яшчэ раз 
пакланіся яму, 
пакляніся з маленства 

на вернасць. 
Ён твае таямніцы не выдасць. 
Куды ты слядочкі павернеш? 
Падужэў у палях. 
Зацесны матулін каптурык. 
Пакіруеш свой шлях 
да навукі. 
Разумны, культурны. 
Mo праходзіш на ўласных нагах? 
Mo абуеш катурны? 
 
Толькі верасу пальцы 
настрояць душы тваёй струны. 



Галадок 
 
З ускрайку лесу 
сонейка прагнала халадок. 
 
З-пад снегу выпырхнуў пархун, 
ці галадок. 
 
Лістамі-шыльцамі 
казыча пяткі пчол. 
Як цюцька, трэцца пыскаю 
аб ствол. 
 
Паміж кустоў 
i шэрых гурбаў 
згода. 
 
Зняменне, цішыня, 
спакой, давер. 
 
Нічога гэткага не прагнула 
даўней. 
 
Пацешна, 
што самой сябе так шкода 
было, пакуль не прарасла 
на ўзлеску. 
 
На крыўдзе дробязнай 
пастаўлю крэску. 

Адталым позіркам 
шукаю пчолак-бзумак. 
 
Выходжу з лесу 
з пупышамі думак. 



Імхі 
 
Гармонікаў маўклівыя мяхі 
няроўна дыхалі, 
i вусны смягнулі. 
Так развярэдзілі юнацтва сфагнумы, 
зялёныя тарфяныя імхі. 
 
Раскоша на матрацах з паралону? 
 
Цвіце пасцель зязюльчынага лёну. 
Імхі Радзімы абніму шырока. 
Стракоча ў галаве сасны сарока. 
 
А туманы скачаліся ў сувой. 
Не пачакалі коні сівай масці. 
Адну малую не пускала маці 
ў сасоннік. 
А цяпер — праз бор самой... 

Барадульнік 
 

Рыгору Барадуліну 
Паабяцаў стварыць ружовы лес, 
ружовы смешны свет 
на схіле лета. 
 
Мінаюць тыдні — 
лес зялёны спрэс. 
Цвіце шыпшына... 
Дзякуй i за гэта. 
 
Наабяцаў ружовых хмарак, ценяў, 
сцяжын, а я паверыла. 
Ды годзе. 
Вось зараніцы спелы сноп 
на ўсходзе 
у пёравясле светлых летуценняў. 
 
Туман палі пакрые спакваля, 
каб закаханым развітацца ўтульненька, 
 
На сонечным сцябле 
расце зямля, 
ружовая, 
што кветка барадульніка. 



Барвенак 
 
Вечар смужыць. 
Сцежачка слізкая. 
Зрэнкам-барвенкам 
градка паблісквае. 
 
Зоры ў сявеньку 
высыпаў месяц. 
 
Будзеш служыць 
у варцё ля весніц. 
 
Будзеш мне верны 
нібы барвенак, 
выдам i венік 
двор падмятаць. 
 
Бедненькі невук. 
Тонкія нервы? 
Будзем, як ніткі, 
ў клубочак матаць. 
 
Вельмі ты швыдкі. 

Цвінтарэй 
 
Так зыркаюць 
вачэй маіх звяркі. 
Збіў з панталыку, 
раздражніў — i цешся. 
 
Як вочны цвет 
запаланіў гуркі, 
нібы сівец 
запаланіў грудкі, 
заечым хмелем 
апавіта сцежка. 
 
Заечы хмель — 
у кніжках пішуць — 
вязель. 
 
Ёсць рыфма ў песні: 
будзеш ты, мой вязень, 
пеленгаваць, як баравое рэха, 
мой голас. 
 
А каб вобраз мой насіў 
у сэрцы, 
не пасохне дзівасіл 
па нізкіх берагах 
азёр i рэкаў. 
Цвіце ў лугах 
гаючы цвінтарэй. 



Букеты цвінтарэю 
назбіраю. 
 
Калі з'яўлюся, 
сэрца замірае? 
Хай замірае, 
аж пакуль да раю. 
 
Пі цвінтарэй, 
кахай 
i не старэй. 

Браткі 
 
Кажу сабе: 
пастой ты! 
Як да жывой істоты, 
да здзірванелай градкі. 
 
Два сінія, тры жоўтыя 
пялёсткі ў польнай браткі. 
 
Няўжо глядзіць у вочы мне 
маё маленства, 
не зміргне? 



Конікі 
 
На крутым адхоне 
непазбежных спраў 
стомленыя коні 
між духмяных траў. 
 
Вось адзін зялёны 
на маёй далоні 
п'е з лістка расу... 
 
Конікаў пасу. 

Каравайка 
 
Пакуль гасцей паважных караван 
да весніц прыпляцецца ўперавалку, 
спяку табе святочны каравай, 
а ты злаві мне птушку 
каравайку. 
Без гэтай птушкі, 
як без першай дружкі, 
з табой не сяду 
за ўрачысты стол. 
Хітруй, 
ды абы-дзе не стаў лавушкі. 
Над соннай рэчкай досвіткам пастой. 
Такая птушка 
не церпіць пустку. 
Зялёна-фіялетавую хустку 
нядбайна носіць на спіне. 
Чарот, 
адмежнік вадзяны, 
казлабарод 
i кветкі мацярдушкі ёй да густу... 
Не ведаю, ці хораша пяе. 
Яна да нас так рэдка залятае. 
Яна залётная, 
не залатая. 
Хачу адну яе. 
Злаві яе. 



Дзяцел 
 
Сасонку абняла, 
пачула дзятла: 
дзяўбе дупло 
ў сухім суку 
заядла. 
 
Выстукваў дзяцел 
азбукаю Морзе: 
— Раса-сляза 
не мерзне на марозе... 

Жаўранак 
 
Я не пайшла 
палуднаваць дахаты. 
Паклала стому 
на край прымяты, 
З зямлёю абнялася. 
 
Поўдзень ляскаў. 
Гудзеў i дыхаў 
тэхнікай сялянскай. 
 
Але жаўрук, 
як у стагоддзе коней, 
сярод дагледжаных шырокіх гоней, 
над пульхнай глебай, 
між густой травы 
сцвярджаў свае музычныя правы. 
 
Калматыя мядзведзі 
белых хмар 
мне зрэдку ветрык 
пуфкалі на твар. 
 
Не заглушала песня цыркуляркі 
ні жаваранка, 
ні мяне, 
ні хмаркі. 



Перапёлка 
 
Кліч «піць-палоць» 
настойлівы гэткі. 
Хмарку за цуглі 
вецер вядзе. 
 
Рупныя птушачкі 
полюць палеткі. 
 
Свірэпа на полі 
расце ды расце. 
 
Вельмі настырная i перапёлка. 
Зноў «піць-палоць» — 
зноў пераполка. 

Бакас 
 
Ногі не слухаюць 
побач тваю хаду. 
Выпадак штукуе 
між намі бяду: 
з водаправода — 
крынічку з драўлянай столі — 
штучны смех-вадаспад 
без ніякай патолі. 
 
Ледзь заўважыла выйсце 
з нервовага граю 
у лес, 
у якім на прагалцы 
спелых суніц назбіраю. 
 
Будуць духмянымі пальцы, 
зграбнымі рукі. 
Пашчырэю ад працы, 
падабрэюць аб людзях думкі. 
 
Свет гармоніі высню зноў 
i на тваю долю ў запас. 
...Схаваў у пах багуноў 
чатыры яечкі бакас, 
нязграбны, 
пералётны. 
Навокал абшар балотны. 



Зубр 
 
Ведаеш, аб якім я мару цудзе? 
Хачу навучыць цябе верыць 
У тое, чаго не будзе. 
 
Мой белавежскі зверу! 
Чым мукаць у заапарку 
З такою грывай на карку, 
Лепш здзьмухваць коцікі з вербаў. 
 
Я табе ахоўную світку 
З таямнічага слова 
На кроснах вясковых вытку. 
 
Павер, не зашкодзіць слота 
Такому дужаму зверу. 
 
Мае чарадзейнае слова 
Прытамілася між аеру, 
 
Непраходнае, як балота... 
 

Дзікі 
 
Лузалі хадуны дзікі. 
Ішлі дубровай дзецюкі 
ды пачалі ламаць сукі. 
А мудры дзік раскрыў клыкі 
i кажа; 
— У панядзелак 
вяртаюцца ад дзевак 
усе на свеце дзецюкі, 
не заступаюць ім дзікі, 
а вы ламаеце сукі, 
дык вы дзічэй, чым мы, дзікі. 



Дзьмухавец 
 
Нібы сапраўднага страуса 
шапка! 
— Дзедка ці бабка? 
Можа, паставіць на бабку — 
выйграць страусаву шапку? 
Найлепей 
даверыцца дзедку. 
Ці шчасце ў адзетку? 

Скочкі 
 
Не так у дзяцінстве падскочу. 
Звіхну ножку, не сплю ноччу — 
сарве мама скочку 
з магілкі бабулі, 
прыпарьщь да болькі — 
зноў у галаве гулі. 
 
Скочкі — 
продкаў вочкі. 
Цвітуць зыбучыя пясочкі. 



Пралескі 
 
Дзе раннія пралескі 
грэлі гурбы, 
ад сонейка прыжмурваючы веі, 
упершыню адважыліся губы... 
 
Магла адважыцца 
не даць ім веры? 
 
Мы сталі смелымі 
перад людзьмі i ветрам. 
Дайшлі да згоды 
з птушанём i зверам. 
 
Кахаліся, 
любілі да астатку 
сусвет 
i кожнае цялятка ў статку. 

Зялёная песня 
 
Пераконвае сэрца 
ў цудоўнасці свету. 
 
Колькі зялёных адценняў 
у сярэдзіне лета: 
ад ліповага лісця 
да ліповага цвета, 
 
ад кашлатых ялін 
да бурштынных кіпцюрыкаў лапак, 
 
ад яркіх ільноў 
да аўсоў шызаватых крапак. 
 
Воч узаемаадценні — 
усмешкі i цені... 
 
Вудзе час канчаткова паверыць, 
што зялёная песня прапета? 

Змест 
Гарадскія вуліцы 

Настрой 
Жаночае 
Роздум 
Крылы чакання 
Трэці выключаны 
Кантрасты 
Выпадковасць 
*** Я мрою, быццам я лячу 
Птушкі над старажытнай Каложай 
Шэрыя сонцы 
Вочы 
Мова пейзажу 
Калыханка лесу 
Грыша Гарнавых 
На вяселле Ані 
Прызнанне 
Вольга Корбут 
Мост 
Пахвальба 
Прайдоха 
Саломінка 
Хітрая гаворка 
Снег 
На досвітку 
Партрэт  
*** Салодкае кароткае жыццё...  

Вясковыя сцяжыны 
*** Перасыпаю сонечны пясок  
Радасць  
Кросны  
*** Адкрыты шлях у свет вясковай славы...  
*** Сінічка я  

Рызыка  
Фальклор  
Напавер  
*** Намоў сябе да слабых быць лагоднай  
Навала  
*** Дзе ткуць павучкі дываночкі. 
*** Паслухай, як маўчаць снапы  
Маленства 
Мал очна я рака  
*** Як пачынаецца?..  
Адказнасць  
Час  
*** Яшчэ дзіця валтузіцца ў пялёнках  
*** Пацяплею ў промнях зораў  
*** Жывучы далека ад сястры  
Абавязак  
*** Сцяжынка простая да мудрасці народа  
*** Такая вясновая выпала восень  
Замова  
*** Няма платоў i загародкаў  
*** Не ведаеш зусім чалавека  
Гром  
*** Ды гэтак чалавека акрыліць  
Крыніца  
*** О, страх перад мяжой  
Спрадвечнае  
Пастухі  
*** З гадамі змрачнеем  
Дзедавы былі  
*** Як жа спакусна жыццё абяліць  
*** Пражытаму дзённы рахунак раблю  
*** Драбносткі жыцця мяне гоняць, як крыгу...  
*** Праясняцца начныя думкі днём  
*** Пакоціцца месяца жоўтае кола  



*** Я ведаю не модную рамантыку  
***" Ці варта таргавацца з-за драбніц  
*** Сам-насам з часам...  
*** Хто хаваецца ад сонца далоняй  
*** Не веру ў непазбежнасць схемы 
*** Сэрца — капрызнае вока  
*** Ці бульбу з прысаку луплю  
Клопат  
*** Што пацалунку грош цана 
Адказ  
Грамы юнацтва  
*** гэта ты мне не любы?  
*** Мільгне цянёк у вечным акне  
Недавер  
Чаму холадна 
*** Не, ты мне не чужы 
*** Восень 
Хваля 
Я дома  
З заміраннем сэрца 
Зыкі цішыні 
Узаемнасць 
Вясна  
Стоенасць  
Спалох  
Шарая гадзіна 
*** Растуць неаднолькава 
Паветраны замак 
Развітанне 

Водар i шолах 
Бальсан  
Парушэнец  
Кветкі 
Верас  

Галадок  
Імхі  
Барадульнік  
Барвенак 
Цвінтарэй  
Браткі  
Конікі  
Каравайка 
Дзяцел  
Жаўранак  
Перапёлка 
Бакас 
Зубр  
Дзікі  
Дзьмухавец 
Скочкі  
Пралескі  
Зялёная песня 



На белорусском языке 
Данута Ивановна Бичель-Загнетова 

Ты—это ты 
Рэдактар I. I. К а л е с н і к . 

Мастак А. Л. К о с ц i н. 
Мастацкі рэдактар М. Р. К а з л о ў. 

Тэхнічны рэдактар Т. М. Сокал. 
Карэктар Н. А. С о ц i н а. 

Дзяржаўнага камітэта Савета Міністраў БССР 

Гэты зборнік пра жыццё сучасніка, больш 
правільна, сучасніцы, лірычны герой вершаў Да-
нуты Бічэль-Загнетавай — жанчына, звязаная 
сваімі пачуццямі з прыродай, з сучаснымі дасяг-
неннямі ў навуцы i тэхніцы, з мінуўшчынай i 
будучыняй, з чалавецтвам. 
 
 


